
Аннотация 

В данной стате научно и практически затронуты вопросы медиаграмотности в государственном управлении, ее эффективного 

Kirish. Biroq bugungi sharoitda mediasavodxonlik turli 

muammolarga duch kelmoqda. Ulardan biri raqamli 

madaniyatning axborot-kommunikatsiya normalarini 

oʼzgartirishidir. Yaʼni media muhitda raqamli madaniyat 

anʼanaviy institutlarga ishonchsizlik, haqiqatni mafkuraviy 

munosabat bilan almashtirish va oʼyin-kulgi, chuqur muloqot 

oʼrtasidagi boʼshliqni kengaytirishga yordam bermoqda. 

Shu nuqtai nazardan ham, mediasavodxonlikning davlat 

boshqaruvida oʼrni yanada oshib borayotganini taʼkidlash 

mumkin. Chunki aynan mediasavodxonlik raqamli asrda 

jamoatchilik bilan aloqalar va turli manfaatdor guruhlar bilan 

samarali muloqotni amalga oshirishga yordam bera oladi. 

Masalan, onlayn tarmoqlar va muqobil media 

platformalar dunyo boʼylab nafratlanuvchi guruhlarning paydo 

boʼlishiga olib kelmoqda. Misol uchun Turkiyada minglab 

akademik va muxolif siyosiy guruhlarning taʼqib qilinishi va 

qamoqqa olinishiga, Shvetsiya, Niderlandiya, Germaniya va 

assosiy fuqarolik institutlariga boʼlgan ishonchning susayishiga 

imkon berdi. Bundan tashqari, raqamli makonlarda 

kommunikatsiya tezligi koʼplab muassasalarning imkoniyatlaridan 

ancha yuqori. Bir tomondan, mediasavodxonlik jamiyat va 

alohida fuqarolarga ommaviy axborot vositalaridagi maʼumotlarni 

tahlil qilish va tanqidiy baholash koʼnikmalarini rivojlantirish 

imkonini beradi. Ular haqiqatni yolgʼondan ajratishga, 

manipulyatsiya va soxta yangiliklarni aniqlashga va media 

tashkilotlariga taʼsir qilishi mumkin boʼlgan mafkuralarni 

tushunishga yordam beradi. Shuning uchun ham 

mediasavodxonlikni oshirish odamlarga, ayniqsa, davlat 

boshqaruvi xodimlariga ommaviy axborot vositalaridan 

uzutalayotgan axborotlardan ongli isteʼmolchi sifatida koʼproq 

xabardor boʼlishga yordam beradi. 

Umuman olganda, davlat boshqaruvida 

mediasavodxonlikning asosiy jihatlaridan biri axborotning 

ishonchliligini tahlil qilish va baholash qobiliyatidir. Boshqaruv 

xodimlari OAV maʼlumotlari bilan ishlashda faktlarni fikrlardan 

ajrata olishlari, soxta yangiliklarni tan olishlari va tanqidiy 

fikrlashga ega boʼlishlari kerak. Bu ularga toʼgʼri va ongli qarorlar 

qabul qilishga yordam beradi va manipulyatsiya va xatolardan 

saqlaydi. 

Raqamli asrda raqamli savodxonlik ham alohida 

ahamiyatga ega boʼlib, raqamli texnologiyalardan foydalanish, 

axborotni samarali va xavfsiz qidirish, tahlil qilish va axborot 

almashish qobiliyatini oʼz ichiga oladi. Bu boshqaruv xodimlariga 

zamonaviy aloqa vositalari va axborot texnologiyalaridan samarali 

foydalanishda, shuningdek, kiberxavfsizlik sohasidagi tahdidlarga 

samarali qarshi turishda yordam beradi. 

Mavzuga oid adabiyotlar tahlili. Shunday qilib, 

mediasavodxonlik davlat boshqaruvida muhim oʼrin tutadi, 

boshqaruv xodimlariga OAV maʼlumotlarini samarali boshqarish 

va tahlil qilish, oʼz faoliyatida shaffoflik va ochiqlikni taʼminlash, 

zamonaviy aloqa vositalari va axborot texnologiyalaridan samarali 

foydalanishga yordam beradi. Ogohlikni, demokratik boshqaruvni 

va raqamli koʼnikmalarni rivojlantirishni taʼminlash uchun 

jamiyatda mediasavodxonlikni rivojlantirish va qoʼllab-

quvvatlashni davom ettirish muhim ahamiyatga ega. 

Mediasavodxonlikning asosiy tarkibiy qismlari 

quyidagilardan iborat: 

analitik qobiliyatlar: axborotning tuzilishini tushunish, 

uning asosiy elementlari va faktlarni aniqlash, tekshirish, axborot 

manbalarini tanqidiy tahlil qilish qobiliyatlari; 

tanqidiy fikrlash: OAV maʼlumotlarini tanqidiy 

baholash va sharhlash, ularning toʼgʼriligi, ishonchliligi, 

betarafligi va nuqtai nazarini tahlil qilish, oʼz fikrini mazmunli 

ifodalash qobiliyati; 

samarali muloqot: media axborot muhitida oʼz fikr va 

gʼoyalarini aniq, ravshan ifodalash, turli ommaviy axborot 

vositalari orqali muloqot qilish xususiyatlarini tushunish, muloqot 

uslubini turli auditoriyalarga moslashtirish va turli 

kommunikatsiya kanallaridan foydalanish qobiliyati. 

Аyniqsa, davlat boshqaruvida mediasavodxonlikni 

rivojlantirish muhim ahamiyatga ega. Mediasavodxonlik davlat 

organlariga ommaviy axborot vositalaridan foydalangan holda 

vaziyatni samarali tahlil qilish, sharhlash va jamoatchilik bilan 

muloqot qilish imkonini beradi. Davlat boshqaruvida 

mediasavodxonlikni rivojlantirishning asosiy jihatlari 

quyidagilardan iborat: 

media maʼlumotlarini tahlil qilish: mediasavodxonlikni 

rivojlantirish davlat boshqaruv xodimlariga OAV maʼlumotlarini 

toʼgʼri tahlil qilish va baholashni oʼrgatishdan iborat. Bu ularga 

ishonchli maʼlumot va notoʼgʼri maʼlumot oʼrtasidagi farqni 

aniqlashga, manipulyatsiya usullarini tan olishga va ishonchli 

maʼlumotlarga asoslangan qarorlar qabul qilish uchun 

axborotlarni filtrlashga yordam beradi; 

manipulyatsiyani tan olish: mediasavodxonlikni 

rivojlantirish davlat idoralariga ommaviy axborot vositalaridagi 

manipulyatsiyani tan olishga yordam beradi. Manipulyatsiya 

usullarini tushunish muassasalarga zararni va taqdim etilgan 

ortiqcha maʼlumotni bartaraf etishga va muloqotda shaffoflik, 

ishonchlilikni ragʼbatlantirishga imkon beradi; 

texnologiya savodxonligi: davlat boshqaruvida 

mediasavodxonlikni rivojlantirish texnologik savodxonlikni ham 

oʼz ichiga oladi. Boshqaruv kadrlar turli media, aloqa vositalari va 

kommunikatsiya platformalarini yaxshi bilishlari kerak. Bu ularga 

ushbu vositalardan samarali foydalanish va maʼlumotlarga kirish 

imkonini beradi; 

tanqidiy fikrlash: mediasavodxonlik davlat boshqaruv 

xodimlarida tanqidiy fikrlashni rivojlantirishni talab qiladi. 

Tanqidiy fikrlash ularga maʼlumotni tahlil qilish va baholash, 

savollar berish, faktlar va dalillarni tekshirish, muqobil nuqtai 

nazarlarni izlash va asosli qarorlar qabul qilishga yordam beradi; 

samarali muloqot: davlat boshqaruvida 

mediasavodxonlikni rivojlantirish turli media vositalari orqali 

samarali muloqot qilish koʼnikmalarini rivojlantirishni oʼz ichiga 

oladi. Davlat boshqaruvi xodimlari oʼz aloqalarini turli muhit va 

auditoriyaga moslashtira olishi, axborotni samarali taqdim etishi, 

fuqarolar va boshqa manfaatdor tomonlar bilan oʼzaro 

munosabatda boʼlishi kerak. 

Mazkur xulosani N.V.Demchuk tadqiqotidagi quyidagi 

fikr bilan tasdiqlash mumkin: “Ommaviy axborot vositalari 

hokimiyat uchun asosiy axborot manbalaridan biri, ularning 

faoliyati haqida jamoatchilikni xabardor qilish va qabul qilingan 

qarorlarga jamoatchilik munosabatini bildirish usulidir. Davlat va 

munitsipal xodimlarning kommunikativ kompetentsiyalarini 

shakllantirishga media didaktik yondashuv barqaror taʼlim 

natijalariga erishish ... imkonini beradi”[1]. 

Media-tahlil – ommaviy axborot vositalarining mazmuni 

va shaklini tizimli, tanqidiy oʼrganish, baholash jarayoni. 

Ommaviy axborot vositalaridagi maʼlumotlarni tahlil qilishda 

maʼlumotlarning manbalari, maqsadi, mazmuni, konteksti, uslubi 

va taqdim etish usuli kabi turli jihatlarini koʼrib chiqiladi. 

Media-tahlilning maqsadi OAV maʼlumotlari qanday 

yaratilishi, oʼzgarishi va bizning tasavvurlarimiz va fikrlarimizga 

taʼsir qilishini chuqurroq tushunishdir. Bu ommaviy axborot 

vositalaridan uzatilayotgan faktlardan xabardor va tanqidiy 

isteʼmolchi boʼlish imkonini beradi. 

OAV maʼlumotlarini tahlil qilish bir qator usul va 

yondashuvlarni oʼz ichiga oladi: 

faktlarning tanqidiy tahlili: OAV tahlilining muhim 

qismi OAV materiallarida keltirilgan faktlarni tekshirish 

hisoblanadi. Taqdim etilgan maʼlumotlarning ishonchliligi va 

toʼgʼriligini tekshiriladi va uni tasdiqlovchi dalillar yoki qarama-

qarshiliklar mavjudligini aniqlanadi; 

manbalarning ishonchliligini tekshirish: OAV 

maʼlumotlarini tahlil qilish olingan manbalarning ishonchliligini 

baholashni ham oʼz ichiga oladi. Yaʼni maʼlumotlar muallifi 

kimligi, u qanday maqsadlarni nazarda tutishi, manbalar qanchalik 

xolis va haqqoniy ekanligini aniqlash uchun tadqiqot olib boriladi; 

kontekst tahlil: OAV tahlilining muhim jihati axborot 

taqdim etilayotgan kontekstni oʼrganishdir. Yaʼni maʼlumotni 

talqin qilish va idrok etish usuliga taʼsir qilishi mumkin boʼlgan 

ijtimoiy, siyosiy, iqtisodiy va madaniy omillar tahlil qilinadi. 

Tadqiqot metodologiyasi. Ommaviy axborot 

vositalaridagi maʼlumotlarni tahlil qilish davlat boshqaruvidagi 

xodimlarni tanqidiy va xabardor isteʼmolchilar boʼlishiga yordam 

beradi. Bu ommaviy axborot vositalaridagi manipulyatsiya va 

buzilishlarni tan olish va ishonchli, obʼektiv maʼlumotlarga 

asoslangan qarorlar qabul qilish imkonini beradi. 

OAV maʼlumotlarini tahlil qilish davlat boshqaruvida 

muhim ahamiyatga ega. Samarali va asosli qarorlar qabul 

qilinishini taʼminlash uchun davlat organlari ommaviy axborot 

vositalari maʼlumotlarini tahlil qilishi va baholashi kerak. 

Analitik koʼnikmalarni rivojlantirish 

mediasavodxonlikning muhim tarkibiy qismi boʼlib, quyidagi 

sabablarga koʼra media maʼlumotlarini samarali idrok etish va 

tushunishda asosiy oʼrin tutadi: 

manipulyatsiyani aniqlash: tahliliy koʼnikmalar bizga 

ommaviy axborot vositalarida qoʼllanilishi mumkin boʼlgan 

manipulyatsiya usullari va taktikalarini aniqlash imkonini beradi. 

OAV maʼlumotlari maʼlum bir manfaatlar nuqtai nazaridan 

taqdim etilishi, manbalar subʼektiv ravishda tanlanishi yoki 

taqdim etilgan faktlar buzib koʼrsatilishi mumkin. Analitik 

yondashuv yashirin motivlar va maqsadlarni hamda 

qoʼllaniladigan manipulyatsiya usullarini koʼrishga imkon beradi; 

axborotni tekshirish: tahliliy koʼnikmalar ommaviy 

axborot vositalarida taqdim etilgan maʼlumotlarning ishonchliligi 

va toʼgʼriligini baholashga yordam beradi. Yaʼni faktlarni 

tekshirish, taqdim etilgan maʼlumotlarni boshqa manbalar bilan 

solishtirish va manbalarning ishonchliligini tekshirish mumkin. 

Bu haqiqiy maʼlumotni fikrlar, taxminlar yoki yetarli darajada 

tasdiqlanmagan axborotlardan ajratish imkonini beradi; 

tanqidiy fikrlashni rivojlantirish: OAV maʼlumotlarini 

tahlil qilish tanqidiy fikrlashni rivojlantirishga yordam beradi, 

ongli va toʼgʼri qarorlar qabul qilish imkonini beradi. Yaʼni turli 

nuqtai nazarlarni tahlil qilish, dalillarni baholash, muqobil 

maʼlumot manbalarini izlash va maʼlumot taqdim etilgan 

kontekstni tahlil qilish orqali tanqidiy fikrlash koʼnikmalari 

rivojlanadi. Tanqidiy fikrlash adashishdan qochishga, faktlarga 

tayanishga va qarorlarni asoslashga yordam beradi; 

keng koʼlamli axborotning kontekstini tushunish: 

OAV maʼlumotlarini tahlil qilish axborot taqdim etiladigan keng 

kontekstni tushunishga yordam beradi. Bunda axborotni yaratish 

va talqin qilishga taʼsir qiluvchi siyosiy, ijtimoiy, iqtisodiy va 

madaniy muhitlarni baholash mumkin. Kontekstni tushunish esa, 

maʼlumotni yaxshiroq baholash va uning oqibatlari hamda 

jamiyatga taʼsirini tushunish imkonini beradi. 

Davlat boshqaruvida OAV maʼlumotlarini tahlil qilish 

davlat organlari xodimlariga xabardor va tahliliy dunyoqarashga 

ega boʼlishga yoʼnaltiradi. Bu esa ongli va samarali qarorlar qabul 

qilish hamda jamoatchilik fikri va ehtiyojlarini hisobga olish 

imkonini beradi. Axborot texnologiyalari va globallashuv davrida, 

ommaviy axborot vositalari jamoatchilik fikrini shakllantirish, 

qarorlar qabul qilishda muhim oʼrin tutadigan mazkur davrda 

mazkur masala yanada doloʼarb ahamiyat kasb etib bormoqda. 

Faktlarning tanqidiy tahlili ommaviy axborot vositalarida 

taqdim etilgan bayonotlar, hodisalar yoki maʼlumotlarni 

tekshirishni oʼz ichiga oladi. Bu usul faktlarning toʼgʼriligini 

tekshirish, maʼlumotni boshqa manbalar bilan solishtirish va 

tasdiqlovchi maʼlumotlar yoki dalillar mavjudligini aniqlashni oʼz 

ichiga oladi. Maʼlumotni adekvat tushunishga taʼsir qilishi 

mumkin boʼlgan qarama-qarshiliklar, xatoliklar yoki boshqa 

shubhali jihatlarni aniqlash muhimdir. 

OAV maʼlumotlarini tahlil qilishda manbalarni ham 

tekshirish muhim. Manbaning qay darajada toʼgʼri ekanligi 

keltirilayotgan faktning nechogʼlik ahamiyatli ekanligini aniqlab 

beradi. 

Kontekst tahlil axborot taqdim etiladigan matnni 

tushunishga yordam beradi. Bunda axborotning shakli va 

mazmuniga taʼsir qilishi mumkin boʼlgan ijtimoiy, siyosiy, 

iqtisodiy va madaniy omillar oʼrganilishini nazarda tutish 

mumkin. Kontekstni tahlil qilish media maʼlumotlarini qanday 

qabul qilish mumkinligini, qanday yashirin maqsad va manfaatlar 

mavjudligini izohlash hamda ularni tushunishga yordam beradi. 

Davlat boshqaruvida ommaviy axborot vositalari 

axborotini tahlil qilishning ushbu usullaridan foydalanish davlat 

organlarining xabardorligi, tahliliy va masʼuliyatli boʼlishiga 

imkon beradi. Bu tasdiqlangan faktlar va ishonchli maʼlumotlarga 

asoslangan holda qaror qabul qilishni osonlashtiradi. 

OAV maʼlumotlari kontekstida tanqidiy fikrlash - 

ommaviy axborot vositalari maʼlumotlarini tanqidiy va mazmunli 

baholash, tahlil qilish va sharhlash qobiliyati. Bu ommaviy 

axborot vositalaridagi axborotga turli nuqtai nazardan qarash, 

uning mazmuni va shaklini tushunish, taqdim etilayotgan 

axborotning salbiy va ijobiy tomonlarini baholash imkonini 

beruvchi mahorat va yondashuvdir. 

Tanqidiy fikrlashni rivojlantirishda maxsus texnikalardan 

foydalaniish mumkin. Xususan: 

savol berish – tanqidiy fikrlashning asosiy texnikasi. 

Savollar kontekst, maqsad va taqdim etilgan faktlarni chuqurroq 

tushunishga yordam beradi. “Mazkur daʼvoni qanday maʼlumotlar 

va dalillar tasdiqlaydi?” deb yoki “Maʼlum bir nuqtai nazarning 

targʼib qilinishidan kim manfaatdor boʼlishi mumkin?” kabi 

savollar ustida bosh qotirish zarur. Bunday savollar yashirin 

niyatlarni tushunishga, dalillarni tekshirishga va maʼlumotni 

toʼliqroq tahlil qilishga yordam beradi; 

muqobil nuqtai nazarlarni topish – ommaviy axborot 

vositalarida taqdim etilgan turli nuqtai nazar va dalillarni 

solishtirgan holda oʼrganish va tushunishni oʼz ichiga oladi. 

Maʼlumotga turli nuqtai nazardan qarash, shubhalanish va taqdim 

etilgan maʼlumotlardagi notoʼgʼri faktlar yoki bir tomonlamalikni 

aniqlash tushiniladi. Muqobil nuqtai nazarlarni izlash taqdim 

etilgan maʼlumotni toʼliqroq anglashga imkon beradi; 

argumentlarni baholash – OAV maʼlumotlarini 

baholashda taqdim etilgan manbalar va dalillarning sifatini 

baholash. Bunda ularning ishonchliligi, taqdim etilgan 

maʼlumotlarga aloqasi, dolzarbligi va asosliligi haqida savollar 

berish muhimdir. Tanqidiy fikrlash argumentlar mantiqini tahlil 

qilish, mantiqiy qarama-qarshiliklarni tekshirish va hissiy 

manipulyatsiya yoki asossiz daʼvolardan foydalanilishiga eʼtibor 

berishni oʼz ichiga oladi; 

fakt va maʼlumotlarni tekshirish – qoʼshimcha 

manbalarni izlash, taqdim etilgan maʼlumotlarning ishonchliligi 

va toʼgʼriligini tekshirish, maʼlumotlarni boshqa ilmiy manbalar 

bilan solishtirish. Bu asolangan va tasdiqlangan faktlarni subʼektiv 

fikrlar yoki asossiz daʼvolardan ajratishga yordam beradi. 

Tahlil va natijalar. Jamiyat, ijtimoiy tashkilotlar va 

muassasalar faoliyati qanchalik murakkab va tarqoq boʼlib, ular 

bilan bogʼliq – ilmiy, badiiy, siyosiy, maishiy va hokazo 

maʼlumotlar toʼplanib borsa, boshqaruv jarayonlarida ijtimoiy 

aloqalarning shunchalik ahamiyati oshib boradi. Bu chinakam 

axborot inqilobi sodir boʼlayotgan zamonaviy sharoitda, yaʼni 

sayyoraviy kommunikatsiya jarayonlari koʼp tomonlama va koʼp 

bosqichli tizimga asoslangan bugungi kunda paydo boʼlgan 

sanoatlashgan axborot jamiyati – axborot sohasining tez, miqdoriy 

va sifat jihatidan oʼzgarishi natijasida davlat boshqaruvining 

ijtimoiy, ijtimoiy-madaniy asoslari tubdan oʼzgartirilishiga olib 

kelmoqda. Media axborot muhitida ijtimoiy tarmoqlar, bloglar, 

vebinarlar, video platformalar va shu kabi koʼplab 

kommunikatsiya kanallari mavjud. Samarali muloqot 

kompetentsiyalarini rivojlantirish davlat boshqaruvi xodimlariga 

kommunikatsiyaning turli formatlari hamda kanallariga 

moslashishga, maʼlumot uzatish va muloqot maqsadlariga erishish 

uchun eng samarali va mos vositalarni tanlashga imkon beradi. 

Media-axborot muhitida samarali muloqot 

kompetentsiyalarini rivojlantirish davlat boshqaruvi xodimlariga 

auditoriya bilan yanada muvaffaqiyatli va toʼgʼri muloqot qilish, 

axborotni yetkazish va ommaviy axborot vositalari maʼlumotlarini 

tanqidiy va ongli ravishda qabul qilish imkonini beradi. Ular 

axborot jamiyatida davlat va jamiyat oʼrtasidagi murosa – bir-

birini yaxshi tushunish va oʼzaro taʼsir oʼtkazish, kommunikatsiya 

sifatini yaxshilash va tushunmovchilik yoki ehtimoliy nizolarni 

kamaytirishga hissa qoʼshadi. 

I.А. Bikov va M.V. Medvedevalarning xulosalariga koʼra, 

tanqidiy fikrlash media kompetentsiyasining ajralmas qismidir, 

chunki u ommaviy axborot vositalaridan olingan maʼlumotlarni 

baholashga yordam beruvchi siyosiy manipulyatsiyani tan olish 

qobiliyatidir. Bundan tashqari, tanqidiy fikrlash 

foydalanuvchilarga oʼz xabarlarini yaratish va boshqa 

foydalanuvchilarning xabarlariga javob berish imkonini beradi 

[2]. 

Xulosa va takliflar. Davlat boshqaruvida samarali 

muloqot kompetentsiyalarini rivojlantirishning baʼzi asosiy 

jihatlari quyidagilardan iborat. 

Samarali muloqot kompetentsiyalarini rivojlantirish oʼz 

fikr va gʼoyalarni aniq va ravon ifoda etish qobiliyatini oʼz ichiga 

oladi. Davlat boshqaruvi xodimlari murakkab axborotni turli 

auditoriya uchun oddiy, tushunarli xabarlarga aylantira olishi 

kerak. Aniq ifoda tushunmovchilik va noaniqlikdan qochishga va 

samarali muloqotga yordam beradi. 

Davlat xodimlari oʼz muloqotlarida moslashuvchan 

boʼlishi kerak. Har bir auditoriyaning oʼziga xos xususiyatlari va 

ehtiyojlari borligini muloqot jarayonida hisobga olish muhimdir. 

Moslashuvchanlik muloqotni turli muhitlar, madaniyatlar va 

kontekstlarga moslashtirish imkonini beradi. 

Mediasavodxonlik davlat organlariga OAV 

maʼlumotlarini tahlil qilish va baholash, faktlarni 

manipulyatsiyadan ajratish va manbalarning ishonchliligini 

tekshirish imkonini beradi. Shuningdek, jamoatchilik fikrini 

mazmunli idrok etish va jamoatchilik reaktsiyalarini aniqlashga 

yordam beradi. 

Mediasavodxonlikni rivojlantirish orqali davlat 

organlarida muloqot sifatini oshirish fuqarolar bilan oʼzaro 

munosabatlarni yaxshilash, intellektual qarorlar qabul qilinishini 

taʼminlash hamda fuqarolarning manfaatlari va ehtiyojlarini 

qondirishga xizmat qiladi. 

Shunday qilib, mediasavodxonlik demokratik va ochiq 

hukumatni rivojlantirishda muhim ahamiyatga ega boʼlgan aholi 

ishonchini, axborotning shaffofligini va samarali qarorlar qabul 

qilishni kuchaytirishga xizmat qiladigan muhim koʼrsatkichdir. 

